
Хөрмәтле Васил Габтелгаязович, Рѳстәм Галиуллович!
Хөрмәтле депутатлар,

район Советы утырышында катнашучылар(
Гадәттәгечә, без бүген узган  ел нәтиҗәләре буенча уртак фикер алышу, эшебезгә объектив бәя бирү һәм яңа хезмәт елына  бурычларны билгеләү өчен җыелдык. Үткән еллардагы кебек үк, район житәкчелегенең эшчәнлеге район хуҗалык комплексының барлык тармакларының да тотрыклы эшләвен тәэмин итүгә, булган матди, техник, финанс мөмкинлекләрне, барлык төр милек формаларындагы оешмаларының хезмәт ресурсларын нәтиҗәле файдалануга, халыкның тормыш-көнкүреш  дәрәҗәсен  күтәрүгә шартлар тудыруга юнәлтелде. 

Узган ел тарихка Россия Федерациясе сигезенче чакырылыш Дәүләт Думасына депутатлар сайлау елы булып кереп калды. Районыбыз халкы сайлауларда актив катнашып, тулаем республика мәнфәгатьләре өчен лаеклы хезмәт итә алырлык партияга, кандидатка күпчелек тавыш бирделәр. 
Икенче зур сәяси вакыйга -  Бөтенроссия халык санын алу булды. Әлеге чара, үз халкы, милләте, теле белән горурланган һәркем өчен милли тамырларынны күрсәтергә мөмкинлек бирде.  
36 депутаттан торган дүртенче чакырылыш  Район Советы, район Советы Президиумы, Советның 5 даими комиссиясе үз эшчәнлеген 2021нче елда да тѳрле юнәлешләр буенча киләчәккә йөз тотып алып барды. Район Советының 7 утырышында көн тәртибенә кертелгән 64  мәсьәлә каралып, тикшерелгән мәсьәләләр буенча тиешле карарлар кабул ителде. 

Районыбыз җирлегендә бүгенге көндә 33 мең халык, 10-нан артык милләт вәкиле яши һәм нәтиҗәле хезмәт итә. 
Соңгы ике дистǝ елда районда уңай демографик халәт сакланып килә иде. Кызганычка каршы, дɵньяда коронавирус чиренең пандемия рәвешендә таралуы сǝбǝпле, узган ике елда  демографик халәт тискǝре якка үзгǝрде. Узган ел районыбызда  339 бала дөньяга килде, 456 кешенең үлеме теркәлде. 154 пар гаилә корып яши башлады, шул ук вакытта 73 пар аерылышты.

Хисап елында районның динамикалы үсеше һәм хезмәт хакын күтәрү буенча уздырыла торган чаралар нәтиҗәсендә, урта һәм эре предприятияләрдә айлык хезмәт хакы 13%ка үсеп 31 мең 860 сумга җитте. 
Авырлыкларга карамастан, үзебезгә  алган план-максатларыбызны нигездǝ уңышлы үтәдек һәм үсеш тенденцияләрен саклап кала алдык. 
Районның тулаем территориаль продуктлылык күләме 10,6 млрд. сум тәшкил итәр дип кѳтелә, үсеш 103 %. 
Барлыгы 2 млрд. сумга якын инвестицияләр кертелде. 
Структурадан күренгǝнчǝ, җитештерелгән продуктның саллы өлеше районыбыз икътисадының төп тармагы булган авыл хуҗалыгы өлкәсенә туры килә. Районыбызда 20 авыл хуҗалыгы предприятиясе һәм 54 фермер хуҗалыгы эшчәнлек алып бара, биредә 2300 кеше эш белǝн тǝэмин ителгǝн. 
Еллык хисап нәтиҗәләре бу секторның алга таба үсеш өчен зур потенциалга ия булуын раслый.

Узган елда корылык булу сәбәпле, игенчелǝребез бөртеклеләрдән 66 мең тонна гына җыеп ала алдылар, уртача уңыш гектарыннан 21,2 цн тәшкил итте. 2 мең 391 тонна бǝрǝңге җитештерелде. 1417 гектар майданда кукуруз бөртеккә игелеп, 6855 тонна уңыш җыеп алынды. Һәр шартлы терлеккә 24,4  центнер азык берәмлеге хǝзерлǝнде. 
2021 ел уңышы астына 1 гектар чәчүлек җиренә 81 кг  тәэсир итү көчендә  минераль ашлама кулланылды, 8,5 тонна органик ашлама кертелде, 52 мең 305 гектарда игеннǝрне яфрактан тукландыру уздырылды. 
Бөртекле культуралар майданнарына югары кондицияле сыйфатлы орлык чәчелде, шуның 55 %-ын югары репродукцияле орлык  тәшкил итте. Алдагы елда да  перспектив яңа сортлар белән эшләүне тиешле дәрәҗәдә дәвам итү игенчелектә иң  мѳһим бурыч булып кала.

Елдан-ел хуҗалыклар игенчелектә яңа технологияләр һәм техника куллануга ѳстенлек бирәләр. Хисап елында 325 млн. сумлык югары егәрлекле яңа техника һәм агрегатлар сатып алынды. Бу безгә 100 гектар сѳрүлек җирләренә энергия белән тәэмин ителешне 228 ат кѳченә җиткерергǝ мөмкинлек бирде. 

Тик хуҗалыклар бер үк шартларда  эшләсәләр дә, җирне эффектив файдалану бик чуар. Мәсәлән “Татарстан” хуҗалыгында 100 гектар авыл хуҗалыгы җирләренә чагыштырма бәяләрдә 35,7 мең, “Яңа тормышта” 24,5 мең, Маякта 23,3 мең сумлык игенчелек продукциясе җитештерелсә, әлеге күрсәткеч Тукай хужалыгында 5,5 мең, Алгада 7,7 мең,  Арбор хуҗалыгында 9,3 мең сум гына тәшкил итә,  алдынгыларныкыннан 2-3 мәртәбә кимрәк. 
Игенчелектә мул уңыш алу турыдан-туры җирне тиешле күлǝмдǝ минераль ашламалар белǝн тукландыруга бǝйле. Шул ук вакытта,  бүгенге кɵндǝ катлаулы ашламаларның бәясе 65%ка, азот ашламалар бәясе 45% ка артуы күңелне борчый. 

Килеп туган вǝзгыять язгы чǝчүгǝ җитǝрлек күлǝмдǝ ашлама туплауны шик астына куя.  Хɵрмǝтле Васил Габтелгаязович, хуҗалыкларның финанс хǝллǝрен исǝпкǝ алып, хөкүмәтебез тарафыннан бу мǝсьǝлǝдǝ ярдǝм күрсǝтелсǝ, без бик рǝхмǝтле булыр идек. 
Игенчелектә хуҗалыклар алдында торган тѳп бурычлар:

- сѳрүлек җирләрен кѳздән тирән итеп эшкәртү;

·  пар җирләрен калдырып, барлык тиешле агротехник чараларны үз вакытында башкару;
·  органик ашламаларны басуларга билгеләнгән технология буенча черемә рәвешендә кертү;

· бɵртекле культура һǝм кукуруз чǝчүлеклǝрен 2-3 тапкыр яфрактан тукландыруны оештыру.
Авыл хуҗалыгы җирләрен эффектив кулланудан алынган уңыш хисабына гына терлекчелек тармагын үстерергә мөмкинлек тудырыла. 
Без бүгенге көндә республикада иң алдынгы терлекчелек районнарының берсе - һǝр 100 гектар авыл хуҗалыгы җирлǝренǝ 51 баш мѳгезле эре терлек туры килǝ. 
Узган ел авыл хуҗалыгы оешмалары тырышлыгы белән, үз алдыбызга куелган бурычны – көндәлек сөт саву күләмен 300 тоннага җиткерә алдык. Шǝхси хуҗалыклардан тыш, 104 мең 169 тонна сөт җитештерелде. Авыл хуҗалыгы ѳлкәсендә хезмәт куйган һәркемгә олы рәхмәтемне җиткерәм!
Шулай ук, район буенча барлыгы 7 мең 471 тонна ит җитештерелде. 
Хисап елында да районыбызда  яңа, заман талǝплǝренǝ туры килерлек терлекчелек комплекслары торгызу юнǝлешендǝ эш дǝвам итте.

Терлекчелек тармагының даими үсешен тәэмин итүдә әһәмиятле мәсьәләләрнең берсе – ныклы азык базасы.

Хужалыклар азык культуралары үстерүгә һәм җыйнап алуга зур әһәмият бирәләр. Шул ук вакытта терлек азыгы ǝзерлǝүдǝ сыйфат ягына игътибар җитеп бетми, еш кына азык культураларын жыйнап алганда оптималь сроклар үтәлми, нәтиҗәдә бик күп файдалы матдәләрне югалта. Сɵтчелектә терлеклǝрне ашату рационын югары энергияле кукуруз фуражы белǝн баланслаганда гына яхшы  нǝтиҗǝгǝ ирешеп була. Шул максаттан, кукуруз культурасын орлыкка игү майданнарын арттыру йɵзеннǝн, җитәрлек күләмдә сыйфатлы орлык булдыру буенча эшне дәвам итәргә кирәк. Бу мәсьәлә район авыл хуҗалыгы идарәсенең даими контролендә булырга тиеш. (Узган ел кукуруз культурасынннан иң югары уңыш алуга ирештек).
Хɵрмǝтле хуҗалык җитǝкчелǝре, ел башында һǝрберегез сɵт һǝм ит житештерү буенча билгеле йɵклǝмǝлǝр алган идегез. Кызганычка каршы, сөт җитештеру йөкләмәләрен нибары 3, ит буенча 11 хужалык кына үтәп чыга алдылар.  

Узган хисап елында районыбыз хуҗалыкларының гомуми эшчәнлек нәтиҗәләре елына карап начар түгел, ләкин икътисад буенча хужалыклар арасында төзелгән рейтингка күз төшерсәк уйланырга урын бар. 

Авыл хуҗалыгы өлкәсендә әйдәп баручы “Кызыл юл”, “Татарстан”,  “Дуслык” хуҗалыклары  эзлекле рәвештә алга карап эш итү, яңа  технологиялар кертү, заман тǝлǝплǝренǝ туры килерлек комплекслар тѳзү, азык хәзерләү үзәкләре булдыру хисабына көндәлек 20-30ар тонна сѳт җитештерәләр. 

Шул ук вакытта, Уңыш, Тукай, Сорнай  хуҗалыкларының нәтиҗәләре  куанырлык  түгел. Һәр хуҗалыкның бурычы - хуҗалыкларның финанс-икътисади хәлне  ныгытуга юнәлдерелгән булырга тиеш.
Килǝчǝктә үз алдыбызга авыл хужалыгы предприятиялǝре тарафыннан 114 мең тонна сɵт, 7 мең 500 тонна ит җитештерү бурычы куябыз. Шул ук вакытта авыл хуҗалыгында хезмәт җитештерүчәнлеген һәм  һәр эшченең хезмәт хакын  үстерү  бик мөһим.
Район хуҗалыклары һәм фермерлар кассасына 3 млрд. 900 мең сум акча кереме тәэмин ителде, үсеш  11%. 

Авыл хуҗалыгы өлкәсендә  уртача айлык хезмәт хакы 29 мең 812  сум тәшкил итеп, хезмәткә түләүне 10 % ка үстерә алдык. Быелга бурыч 35 мең сумга җиткерү.
      Авыл хуҗалыгы предприятиялǝре район икътисадының тотрыклыгын тǝэмин итүгǝ, район бюджетын туллыландыруга зур ɵлеш кертǝлǝр.  Моннан тыш, алар тарафыннан авылның социаль-мәдәни учрежденияләренә, районыбызның дини оешмаларына спонсорлык ярдәме даими күрсәтелеп килǝ. Авылларыбызның юл-урамнарының тиешле торышын,  пожар куркынычсызлыгын  тәэмин итүдǝ хуҗалыкларыбызның ярдǝме бихисап зур. Соңгы елларада эшли башлаган “Авыл территориялǝрен комплекслы үстерү” дǝүлǝт программасын тормышка ашыруны да аларның ярдǝменнǝн башка күз алдына китереп булмый. Олы рǝхмǝт Сезгǝ, хɵрмǝтле хуҗалык рǝислǝре!
Район тормышында зур роль уйнаган тагын бер юнәлеш – шәхси ярдǝмчел хуҗалыклар. Бүгенге көндә районда 9 мең 500-дән артык шәхси ярдәмчел хуҗалык исǝплǝнǝ. 

Алар тарафыннан 38 мең 200 тонна сөт җитештерелде. Сөтнең уртача сатып алу бәясе 24 сум 43 тиен тәшкил итте. Бу 2020 ел белǝн чагыштырганда 3 сум 20 тиенгә күбрǝк. 
Шәхси ярдәмчел хуҗалыкларда 4 мең 300 тоннага якын ит җитештерелеп, өч мең тоннасы сатылды. Җитештерелгән авыл хуҗалыгы продукциясенең 24%-ты шәхси хуҗалыклар ѳлеше. Сɵт һǝм ит сатудан гына да шǝхси хүҗалыклар үзлǝренǝ якынча 1 млрд. 100 млн. сумнан артык табыш кертǝ алдылар.   
Елдагыча шәхси хуҗалыкларга ярдәм йөзеннән авыл хуҗалыгы предприятияләре ташламалы бәядән терлек азыгы сатып бирәләр. Районыбыз халкы өчен даими рәвештә ярминкәләр оештырыла.  

Шулай ук хɵкүмǝтебез тарафыннан да шәхси хуҗалыкларга саллы ярдәм күрсәтелеп килә. 
“Авылда хуҗалык итүнең кече формаларын үстерү” программасы нигезендǝ соңгы елларда актив рәвештә мини фермалар төзелә. Программа эшли башлаганнан бирле 133 ферма файдалануга тапшырылды. Узган елда да  шундый 16 мини-ферма сафка басты.
Бүгенге кѳндә районда җитештерелгән авыл хужалыгы продукциясен эшкәртүне һәм сатуны җайга салу максатыннан оештырылган, 477 пайчыны берләштергән 6 авыл хуҗалыгы кулланучылар  кооперативлары уңышлы гына эшлǝп килǝлǝр. 
Лǝкин шул ук вакытта кооперативларда җитештерелгǝн продукцияне, бигрǝк тǝ ит ризыкларын сату буенча эшчәнлек җитǝрлек түгел әле. 
Сәнәгать предприятияләрендә 586 кеше эш белән тәэмин ителеп, җитештерү күләме  4 млрд. 754 млн.  сум тәшкил итте.
Икътисадта килеп туган кризис күренешлǝренǝ карамастан, сәнәгать предприятияләренең күпчелеге хезмәт урыннарын саклап кала, җитештерелгән продукция күләмен арттыра алдылар.  
Әлеге тармакта җитештерелгǝн продукциянең 87%-ы, ягъни  4 млрд. 165 млн. сумы Балтач сөт-май комбинатына туры килә (113% үсеш).  Хуҗалыкларыбызның ышанычлы партнеры булган ǝлеге предприятиянең, районның икътисади хәлен тотрыклы итүдǝ, район бюджетын тулыландыруда ɵлеше бихисап зур.  

Авыл хуҗалыгы оешмаларына хезмәт күрсәтү өлкәсендә  “Агрохимсервис” җәмгыяте 321 млн. сумлык продукция җитештерде (101%) һәм республикада иң алдынгы оешма булып танылды.
Шулай ук “Профиль” ширкате, “Общепит” берләшмәсе,  Закирова Рәмзия фермер хужалыгы,  шәхси эшмәкәрләр Хөсәинов, Мѳҗипов, Гарипова  узган елгы эшчәнлекләрен үсеш белән төгәлли алдылар.

Сәнәгать тармагына караган предприятиялǝрдǝ хезмәт хакы  уртача 27 мең 248 сум тәшкил итеп, 12 % ка үсеш тәэмин ителде, лǝкин, ǝлеге күрсǝткеч районда түбǝннǝрнең берсе  булып кала.
Сәнәгать өлкәсендә безнең бурыч  - сыйфаты белән базарда конкурентлаша алырлык продукция җитештерүне тагын да үстерү.
Кече бизнес район икътисадының  әһәмиятле, шактый йогынтылы тармагы булып тора. 
Тулаем төбәк продукты күләмендә кече һәм урта эшмәкәрлекнең өлеше 44 % тәшкил итте.

Район җирлегендǝ барлыгы 792 кече һәм урта эшмәкәрлек субъекты эшчәнлек алып бара, бу тармакта 3 меңнән артык кеше эшли.   

Эшмәкәрләр арасында киң кулланыш тапкан төзелеш материаллары, пластик тәрәзәләр,  металл эшләнмәләр ясау, агач эшкәртү, ит ризыклары җитештерү,  ябык грунтта кыяр һәм помидор, җиләк, чәчәкләр үстерү, умартачылык, кош-корт инкубацияләү һәм үстереп сату - хезмәт базарын көйләүдә мөһим урын алып тора. 
Районда үзмәшгуль булып 1353 кеше теркәлде һәм алар тарафыннан узган ел җирлек бюджетларына  4 млн. сум салым түләнелде. Үзмәшгульләр кондитер ризыклар, ит ярымфабрикатлары, тимердǝн тɵрле эшләнмәләр җитештерү,  яшелчә үстереп сату белән шөгыльләнәләр, транспорт, чәчтараш хезмәте күрсәтәләр. 
Район җитәкчелеге кече бизнесны үстерүгә уңайлы шартлар тудырырга, эшкуарлык климатының җәлеп итүчәнлеген арттырырга тырыша. 

Эшмәкәрләрне республикабызда эшләп килгән программалар белән  таныштырып, Республиканың инвестицияләр үсеше агентлыгы, Сәүдә-сәнәгать палатасы, лизинг-консалтинг компанияләре  вәкилләре катнашында  ел дәверендә эшлекле киңәшмәләр үткәрелде, бу тармакны үстерүгә юнәлдерелгән проектлар тәкьдим ителде, төрле юнәлешләрдә грантлар алу мөмкинлекләре күрсәтелде. 
Илдǝ коронавирус инфекциясе таралу куркынычы белән бәйле чикләүләр нǝтиҗǝсендǝ күрелгән зыянны киметү максатыннан, дәүләт тарафыннан 110 эшкуарга ярдәм күрсәтелде.
Безнең алда, халык хуҗалыгының төрле өлкәләрендә эшмәкәрлекне тагын да киңрәк җәелдерү, эшкуарлыкны күтәрү бурычы тора. 

Агымдагы ел башына 66 эшсез кеше теркәлгән, ел дәверендә 477 кеше эшкә урнаштырылды.

2021 нче елда ваклап сату өлкәсендә сәүдә әйләнеше 2 млрд. 739 млн. сум тәшкил итте. Бу өлкәдә 900 гә якын  кеше эш белән тәэмин ителгән, кызганыч район буенча биредǝ иң түбән хезмәт хакы. Бу күренешкә район башкарма комитетының игътибарын арттырасы бар.
Ел дәвамында 1 млрд. 641 млн. сумлык төзелеш һәм ремонт эшләре башкарылды. Эшләрнең иң зурысы юл төзелешенә туры килә.
 Әлеге эшләрнең күп өлешен үзебезнең төзелеш оешмалары башкара. Бу өлкәдә 300 дǝн артык кеше эш белән тәэмин ителгән. Уртача айлык хезмәт хакы – 34 800 сум.
Яңа тɵзелешлǝрдǝн – Норма авыл җирлегендә 120 урынга исǝплǝнгǝн “Тургай” балалар бакчасы, Югары Субаш авыл җирлеге бинасы, Смәел авылында ФАП бинасы   кулланышка тапшырылды. Бүген Чутай авылындагы күп функцияле үзәк тантаналы рәвештә ишекләрен ачты.
Районыбызның планга кергән социаль-мәдәни объектлары капиталь ремонтланды.

“Җәмәгать киңлекләрен үстерү” һәм “Безнең ишек алды” программалары нигезендә күләмле эшләр башкарылды.  

15 мең кв. метр торак файдалануга тапшырылды.

Районыбызның МДСУ-1 оешмасы тарафыннан юл тѳзелешендә барлыгы 570 млн.сумлык эш башкарылды. Оешма җитәкчесе Рәшит Магсумович республикабызның “Ел җитәкчесе” исеменә лаек булды.

Күргәнегезчә эшләгән эшләр шактый күләмле, ләкин шуның белән беррәттән бу юнәлештә кимчелекләр дә  юк түгел. Тɵзүчелǝребезгǝ эшләренең сыйфат ягына игътибар итүлǝрен, объектларда эшлǝрнең гарантия срогы чыкканчы ачыкланган җитешсезлеклǝрне үз вакытында бетерүлǝрен сорар идем.
Хөкүмәтебез булышлыгы белән агымдагы елга да район буенча планга кергән төзелеш эшләре байтак. 

Хɵрмǝтле Васил Габтелгаязович, бүгенге мөмкинлектән файдалынып, Президентыбыз Рөстәм Нургалиевичка, хөкүмәтебезгә барлык Балтач районы халкы исеменнән олы рәхмәтебезне җиткерәм.

Торак-коммуналь хужалыклары тарафыннан район халкына һәм оешмаларга барлыгы 113 млн. сумлык хезмәт күрсәтелде. Әлеге тармакта 5 оешма шөгыльләнә, барысы 145 кеше эшли.  
Коммуналь хезмәтләр турында сөйләгәндә авылларыбыздагы суүткәргеч челтәрләренең нык тузган булуы турында әйтеп китү урынлы булыр. Алдагы елларда республика ярдәме белән һәм үзара салым хисабына шактый күләмдә эш башкарылса да, район үзәгендә һәм шактый гына авылларда хәл һаман  кискен булып кала. Бүгенге кѳндә  тузган суүткәргечләрне алыштыру ѳчен экспертиза узган проект-смета документлары әзер. Ләкин район бюджетында бу эшләрне башкарып чыгу ѳчен каралган чыгымнар чикле. Шулай ук  тармакта актуаль мәсьәләләрнең берсе – концессия килешүләре тѳзеп, су челтәрләрен махсус эксплуатацияләү оешмаларына тапшыру. Хѳрмәтле җирлек башлыклары, әлеге эшне башкарып чыгуга күләмле финанс чыгымнары кирәк булса да, бу юнәлештә безгә кичекмәстән эшкә тотынырга кирәк.  Мәсьәләне район башкарма комитетына даими контрольда тотуны сорар идем.
Балтач газы, район электр челтәре, электр элемтәсе, почта оешмаларының узган елда башкарган эшлǝре күләмле һәм нәтиҗәле. Район халкын энергия чыганаклары белән тәэмин итүдә өзеклекләр булмады, коммуникацияләр, инженер инфраструктура челтәрләре тиешле югарылыкта эшләде. Хисап елында халыкка төрле формаларда  549 млн. сумлык түләүле хезмәт күрсәтелде.
2021 елда районның берләштергән бюджеты 1 млрд. 133 млн.  сум тәшкил итте. Үзебездә җыйналырга тиешле салымнар һәм керемнәр   күләме 399 млн.сум булды, үтәлеш 114 %. Җир һәм милекне файдаланудан, сатудан  15 млн.сумнан артык керем тупланылды. 
Район башкарма комитеты, җирлек башлыклары алдында  республиканың берләштерелгән бюджетына булган бурычларны киметү буенча эзлекле эш оештыру сорала.
Киләчәктә  җәмгыятьнең кайсы юнәлештә үсүе укыту һәм тәрбиянең нәтиҗәлелегенǝ, мәгариф оешмаларының  эшчәнлегенǝ нык бǝйле.
Бүгенге көндә барлык мәгариф оешмалары да югары квалификацияле кадрлар белән тәэмин ителгән. 

Барлык укучылар да дәүләт йомгаклау аттестациясен уӊышлы тапшырып аттестатлы булдылар. 

Балтач гимназиясеннән Әхмәтова Гөлшат ике фәннән, Балтач мәктәбеннән Кәримова Диана бер фәннән 100 балл җыюга ирештеләр.

Әлбәттә, ата-аналарны  беренче чиратта балаларның укудагы уңышлары, яхшы билгеләре куандыра. Ләкин яхшы уку  белән беррәттән, мәктәпләрдә җәмгыятебез өчен тәрбияле, үрнәк балалар әзерләргә кирǝк. Бала яхшы билгеләргә генә укып та, гадәти әдәп – әхлак кагыйдәләрен үзләштермәсә, бу аның начар билге алуыннан күпкә куркынычрак. Шуңа да мǝгариф оешмалары үз эшлǝрендǝ тәрбия мǝсьǝлǝлǝренǝ аеруча  зур игътибар бирергǝ тиешлǝр.
Елның-елында мǝгариф оешмалары, хезмǝт коллективлары, укытучыларыбыз һǝм тǝрбиячелǝребез республика конкурсларында һǝм грантларында актив катнашып югары нǝтиҗǝлǝргǝ ирешеп килǝлǝр.
Хисап елында гына да  мǝгариф хезмǝткǝрлǝренең тырышлыгы, максатчан эшчǝнлеге нигезендǝ районыбызның белем һǝм тǝрбия бирү оешмаларына ɵстǝмǝ 4 млн. 545 мең сумлык грант акчалары  һǝм тɵрле җиһазлар кайтарылды. 
Хәзерге заманда алдынгы һәм IT технологияләр өлкәсендәге үзгәрешләр кеше тормышына нык йогынты ясый. Шул сǝбǝпле мәгариф системасы яңа чынбарлыкка тиз яраклашырга тиеш. Дөньяның алдынгы мәктәпләре, балаларның креатив потенциалын үстерү белән ныклап шөгыльләнүен беләбез, – шуңа күрә безгә дә цифрлы технологияләргә һәм төгәл фәннәргә өйрәтүгә зур әһәмият бирергә кирәк. 

Районыбыз халкының сәламәтлеген саклау көнүзәк мәсьәләләрнең берсе булып тора.
Сәламәтлек  саклау  учрежденияләре тиешле төп табиб-специалистлар белән тәэмин ителгән. Хисап елында районга ɵстǝмǝ биш табиб кайтып эшли башлады. 

Узган елда да районыбыз халкына медицина ярдәме күрсәтү коронавирус чиренә каршы катлаулы кѳрәш шартларында алып барылды. Шул сәбәпле билгелǝнгǝн бушлай медицина ярдәме күрсәтү планнарына чикләүлǝр кертелде. Сәламәтлек  саклау  учрежденияләренең эшчǝнлеге таҗлы вирус белән авыручыларга тиешле  ярдәм күрсәтүгә күчерелде. Вакытлыча йогышлы авырулар давалый торган бүлек булдырылды. Үз-үзләрен аямыйча, зур тырышлык куеп эшлǝгән медицина хезмǝткǝрлǝренә олы рǝхмǝтемне җиткерәм!
Әлеге чиргә каршы 19 меңнǝн артык райондашыбыз вакцинация узган. Хѳрмәтле утырышта катнашучылар, күргәнегезчә чир чигенми һәм безгә район халкын, аеруча ѳлкән яшьтәге райондашларыбызны вакцинацияләү эшен активлаштыру зарур. 
 “Демография” милли проекты кысаларында үзәк хастахәнәдә  авылларда яшәүче 1320 ѳлкән кеше  сәламәтлек буенча тикшеренүләр узды. Район халкына медицина ярдәмен  тагын да якынайту максатыннан республика хастаханәсе  табиблары махсус жиһазланган мобиль поликлиника машинасы белән  авылларда 1089 авыруны кабул итте.

Сәламәтлек саклау  тармагында федераль һәм республиканың беренче медицина ярдәме күрсәтүне  модернизацияләү программаларын тормышка ашыру дәвам итте. 
Республиканың сәламәтлек саклау министрлыгы булышлыгы белǝн район үзǝк хастаханǝсендǝ бүгенге кɵн талǝплǝренǝ җавап бирǝ торган компьютер томографы, яңа эндоскопия һәм УЗИ аппаратуралары кайтарылды. 
Районыбыз халкы исеменнǝн сәламәтлек саклау министры Марат Наилевич Садыковка олы рǝхмǝтемне җиткерǝм.

Әлеге җиһазларны урнаштыру ɵчен районыбызның тɵзелеш оешмаларының спонсорлык ярдǝме белǝн хастаханǝнең диагностика бүлегендǝ  капиталь ремонт эшлǝре башкарылды. Хɵрмǝтле җитǝкчелǝр олы рǝхмǝт Сезгǝ!

Табибларга, фельдшерларга урыннарга чыгып, беренче медицина ярдәме күрсәтүне үз вакытында башкару ѳчен, федераль һǝм республика бюджеты хисабына 12 махсус жиһазланган җиңел автомашина,  бер микроавтобус һǝм ашыгыч ярдәм автомобиле кайтарылды.

Сәламәтлек саклау учрежденияләре алдында торган төп бурыч – район халкын сыйфатлы медицина хезмәте белән тәэмин итү. Авыруны дәвалауга караганда, аны булдырмый калу, кисәтү төп өстенлек булырга тиеш. 
Сәламәт яшәү рәвешен формалаштыруга республикада уздырыла торган физкультураны һәм спортны үстерү сәясәте зур этәргеч бирә. Районда бу өлкәдә балалар спорт мәктәбе, “Хыял  яшьләр үзәге, “Форпост” һәм “Факел” яшьүсмерләр клубы эшләп килә. 
Отчет елында Арбор, Урта Көшкәт авылларында  көн таләбенә җавап бирә торган кече футбол мәйданчыгы, Дорга, Смәел авылларында пластик хоккей тартмалары кулланышка тапшырылды. Районда барлыгы 176  спорт залы һәм спорт мәйданчыгы исәпләнә. Физик культура һәм спорт белән даими 16 мең 500 кеше шөгыльләнә. Хезмәт коллективлары арасында старт алган “Балтасиада” спорт ярышлары район халкын массакүләм спортка тартуга зур этәргеч бирде. 
2021 елда районыбыз спортчылары һәм җыелма командалары 50 дән артык Республика, Рәсәй, дөньякүләм спорт ярышларында катнашып, зур уңышларга ирештеләр. Төркиянең Анталия шәһәрендә узган халыкара шашка ярышларында Чулпан Габделганиева 1 нче урын яулап Дɵнья чемпионы исеменә лаек булды. Мөмкинлекләре чикле булган кешелǝр  арасында Чулпан  “Татарстан Республикасы 2021 ел спортчысы” исемен дә яулады. Без шулай ук районыбыз спортчыларының республика һәм Рәсәй күләмендә уздырылган милли көрәш, армреслинг, чаңгы, хоккей ярышларындагы җиңүләре белән дә горурлана алабыз.  

Район җитәкчелеге яшьләрнең  ихтыяҗларын, мәнфәгатьләрен кайгыртып  яшьләр сәясәтенә зур игътибар бирә. Яшьләр белән даими очрашулар,  фикерләрен ишетү – безнең өстенлекле юнәлеш булып тора. Әлеге мәсьәләдә яшьләр белән  район җитәкчелеген берләштерүче “БалТабай” яшьләр клубының әһәмияте зур.    Районыбызның яшь гаиләләре,  иҗади яшьләре төрле югарылыктагы мәдәният чараларында, фестивальләрдә актив катнашып лауреат  исемнәре яулап килǝлǝр.
Яшь гаиләләр турында сѳйләгәндә бер әһәмиятле сорауга тукталып китәсе килә. Бу – яшь парларның аерылышу  мәсьәләсе. Статистика мәгълүматләренә карасак, аерылышкан парлар арасында яртысыннан күбрәге 10 елга кадәр никахлашып яшәгән  парлар тәшкил итү, күңелне борчый. Район башкарма комитетының  тиешле бүлекләренә, иҗтимагый берләшмәләр белән берлектә, әлеге тискәре күренешне уңай якка үзгәртү буенча эзлекле эш оештыруларын сорар идем.
Күркәм, тигез, тулы гаилә кыйммәтләрен саклап, хѳрмәтләп яшәүче гаиләләр һәр җирлектә дә бар. Узган елда Зур Лызи авылыннан биш бала анасы Филиппова Анна “Ана даны” медаленә лаек булды, ә Пыжмарада яшәүче унбиш балалы Алсу һәм Хәбир Мөхәрләмовлар  гаиләсенә “Ата-ана даны” (“Родительская слава”) ордены тапшырылды. Әлеге гаиләләр яшь гаилә коручылар ѳчен дә үрнәк, ѳлге булып, парлы тормышларын озын гомерле итүгә этәргеч булып торсыннар иде.

Туган ягыбызның рухи нигезе нык булуы  мәдәният тормышының үсешендә зур әһәмият уйный. 
Район җирлегендә мәдәният хезмәте күрсәтү оешмаларының киң челтәре эшләп килә. Бу өлкәдә 171 белгеч эшли. 

2021 ел иҗат сезонында районыбызның мәдәният учаклары барлыгы 134 тɵрле югарылыкта үткәрелгән бәйгеләрдә катнашып саллы урыннар яуладылар. Мәдәният хезмәткәрләренең тырыш хезмәте нәтиҗәсендә районыбызга 4 млн. 700 мең сумлык  өстәмә грант  акчалары кайтты. 
2021 ел Президентыбыз тарафыннан республикада Туган телләр һәм халыклар бердәмлеге елы дип игълан ителгән иде. Туган телләрне үстерү һәм барлык милләтләр дус яшәрлек шартлар тудыру буенча районыбызда һәрдаим эзлекле эш алып барыла. 2021 елда бу мәсьәләләргә карата игътибар тагын да артты. Утырышның көн тәртибенә әлеге юнәлеш буенча районыбызда башкарылган чаралар турында район башкарма комитеты җитәкчесе урынбасарының чыгышы кертелгәнлектән, бары шуны ассызыклап үтәсем килә: киләчәктә дә барлык милләтләрнең мәнфәгатьләрен тигез кайгырту, динен, туган телен, мәдәниятен үстерү, гореф-гадәтләрен саклау - безнең әхлакый бурыч булып кала.

Бүгенге кѳндә районда  10 039 пенсионер исәпләнә (район халкының 30,14% тәшкил итә).
Районыбызда халыкны социаль яклау  актив төстә гамәлгә ашырыла  һәм  адреслы социаль ярдәмнәр хезмәте тиешле дәрәҗәдә  күрсәтелеп бара. 
Гражданнарга адреслы социаль ярдәм иҗтимагый, дини оешмалар һәм «Волонтер» үзәге белән берлектә күрсәтелә. 

Битараф булмаган район оешмалары, эшмәкәрләр, депутатлар, шәхси гражданнар 10 меңнән артык ѳлкән кешегǝ, инвалидларга, күп балалы гаиләләргә һǝм авыр хәлдә калган райондашларыбызга 9 млн. сумлык иганǝчелек ярдәме күрсәтә алдылар. Аларга да олы рәхмәтемне җиткерәм.

Хокук саклау органнары  үзләренә йөкләнгән вазифаларны нигездә уңышлы гына үтәп киләләр һәм аларның эшләренә райондагы халык тарафыннан зур дәгъвәләр юк. Пандемиягә бәйле рәвештә аларның эш вазыйфалары тагын да артты һǝм катлауланды. 
2021 елда районда 204 җинаять теркәлде, кызганычка каршы узган ел белән чагыштырганда 52гә күбрәк. Шулай ук  аеруча авыр җинаятьләрнең саны арту күзǝтелǝ. Җинаятьлǝрнең 81,9%-ты ачылды (2020 елда 79%).  

Барлыгы 15 юл транспорт халәкәте теркәлеп, аларда 17 кеше  төрле тән җәрәхәтләре, имгәнүләр алган, кызганычка каршы 3 кеше үлеме теркәлгән. 
Район җирлегендә криминоген хәлне тотрыклы саклау,   хокук бозу очракларына юл калдырмау, транспорт дисциплинасын булдыру – хокук саклау органнары  алдында торган бурыч.
Ил сәясәтенең аерым бер юнәлеше булып коррупциягә каршы көрәш тора. 
Отчет елында районның коррупциягә каршы көрәш эшен координацияләү һәм мәнфәгатьләр каршылыгын җайга салу буенча комиссияләр үз эшчәнлекләрен дәвам иттеләр.   

Муниципаль хезмәткәрләрнең, депуталарның һәм муниципаль оешма җитәкчеләренең керемнәре, чыгымнары, мөлкәте турындагы мәгълүматләрнең тулылыгына һәм дөреслегенә анализ үткәрелде. Шулай ук, эчке муниципаль финанс тикшерүе чараларының нәтиҗәлелегенә мониторинг ясалды. Нәтиҗәдә өч учреждение җитәкчесенә шелтә, 23 учреждение җитәкчесенә язмача кисәтү бирелде.

Иҗтимагый Совет һәм җәмәгатьчелек тарафыннан соңгы елларда төзелгән, яисә төзекләндерү үткәрелгән  барлык социаль объектларның торышы  һәрдаим тикшерелеп тора. Нәтиҗәләре буенча кисәтүләр белән тиешле белешмәләр әзерләнеп, ачыкланган җитешсезлекләрне бетерү буенча чаралар күрелә.
Коррупциягә каршы кѳрәш  юнәлешендә төп бурыч - һәрбер җитәкченең, гади хезмәткәрнең,  үз вазыйфаи бурычларын  намуслы һәм югары һөнәри дәрәҗәдә башкаруны таләп итү, җирле үзидарә органнарының, районда урнашкан  оешмаларның  абруен ныгыту, халык ышанычын аклау.
Җирле үзидарә органнары эшчәнлегендә халык белән эшләү өстенлекле булып кала. Даими үткәрелеп килә торган халык җыеннары һәм авыл җирлекләре башлыкларының үз эшчәнлекләре турында хисаплары халыкның ихтыяҗларын ачыкларга мөмкинлек бирә. Бүгенге көндә дә торак белән тәэмин итү иң актуаль проблема булып тора. Гомумән район җитәкчелегенә торак шартларын яхшырту, яки торак төзелеше өчен ярдәм сорап, 117 гариза керде (бу барлык мөрәҗәгатьләрнең 20%ы).  Шулай ук шактый өлешне социаль характердагы, төзекләндерүгә кагылышлы, торак-коммуналь хуҗалыгы проблемалары яктыртылган  мәсьәләләр алып тора. Кергән мөрәҗәгатьләрнең күпчелеге уңай чишелеш тапты (64%). 

Районның рәсми сайтына яисә турыдан-туры җитәкчелекнең электрон почтасы аша 49 граждан үз гозерен җиткерде, алар гамәлдәге законнар нигезендә каралды. Мөрәҗәгатьләрнең аерым бер юнәлеше булып “Халык контроле” системасы аша кергән сораулар тора. Шулай ук халык җыеннарында, сайлау алды очрашуларында “Минем депутат” онлайн-сервисы һәм “Мобиль кабул итү” проекты аша кергән 68 мѳрәҗәгатьнең үтәлеше кѳндәлек  контрольда тора.
Җирле үзидарә органнарының җәмгыять тормышындагы роле бихисап зур. 
Елның-елында авыл  җирлекләрендә күләмле эшләр башкарылып килǝ.  Шулай да,  авылда хәл ителәсе мәсьәләләр күп  һәм әлеге юнәлештә безгә эзлекле эш алып бару кирәк. Проблемаларны хәл итүдә, үзара салым программасын тормышка ашыру,  саллы ярдәм булып тора. 

Ел ахырында узган жыеннарда халык 2022 елга да үзара салым акчасын туплау турындагы инициативаны хуплап чыкты. Хөрмәтле җирлек башлыклары, планлаштырылган эшләрне билгеләнгән вакытта башкару ɵчен тиешле суммаларны 25 мартка кадәр туплау зарур.
Хөрмәтле депутатлар, район Советы утырышында катнашучылар( 
Цифрлы технологияләрне, республика халкының тормыш сыйфатын яхшыртучы сервисларны һәм хезмәтләрне нәтиҗәле үстерү   максатларында   2022   ел   Президентыбыз     тарафыннан   республикада Цифрлаштыру елы дип игълан ителде. Шул исәптән, районыбызда Цифрлаштыру елын  уздыруда җирле үзидарә органнарына, барлык учреждение, оешмаларга  актив катнашырга кирәк булачак.
Быел Россия Федерациясе Президенты карары нигезендә Идел буе Болгар дәүләтендә ислам динен кабул итүгә бер меңдә йѳз (1100) ел тулуны бәйрәм итү планлаштырыла.

Әлеге тарихи дата - Россия өчен, Татарстаныбыз өчен зур  әһәмияткә ия вакыйга. Бу бәйрәм безнең бай, мәдәни, тарихи мирасыбызны, традицион рухи кыйммәтләребезне үстерүгә, илдә конфессияара тынычлык, татулык традицияләрен саклауга уңай йогынты ясар дип уйлыйм.

Сүземне тәмамлап, бүгенге утырышта  көн тәртибен тикшерүдә актив катнашырсыз, тәкъдим-фикерләрегез белән чыгышны тулыландырырсыз, алдагы эшчәнлегебезне яхшыртуга этәргеч бирерсез, дип ышанып калам. Һәркемгә саулык-сәламәтлек, уңышлар телим. Игътибарыгыз өчен рәхмәт(

